
Тел, әдәбият һәм сәнгать институты аспиранты

“Иске сәгать дөрес йөри” әсәрендә сәгать образы

Әсәрнең төп герое – Искәндәр. Беренче карашка, ул бәхетле тормыш кичерә. Аның гаиләсе, фатиры, эше, яшь вакыттан ук аралашкан дус-ишләре бар. Әмма тынгысыз күңеле моңа гына риза түгел, ул һаман нидер эзли, җанына тынычлык таба алмый. Моның сәбәбе – Искәндәрнең иҗат кешесе булуында. Ресторанда музыкант булу аңа табыш китерсә дә, рухи канәгатьләнү бирми.

Искәндәр гомере буе музыкант булу максаты белән янып яши, ә иң зур хыялы – музыка язу. Чын иҗат кешесе буларак, ул төннәр буе нота кәгазьләре белән утыра, хатыны Сөмбелне уятып, аңа язган көен пианинода уйнап күрсәтә. Ләкин бу эш-гамәлләрен сөеклесе аңламый, бары тик көлә генә. Искәндәрнең иҗатка омтылуы якыннары арасында яклау тапмый. Монда без геройның эчке дөньясы белән тормыш шартлары арасында барган каршылыгына тап булабыз.

Әсәрдә төп герой Искәндәр белән янәшә сәгать образы бирелгән. Повестьның беренче юлларына күз салыйк: “Стенадагы иске сәгать, ютәленнән буылган карт сыман, озак гыжылдап, иртәнге алтыны сукты. Вакыт галиҗәнәпләренә суык тигән, - дип уйлады Искәндәр. – Суык тигән.”
Әлеге юллар сәгать эленеп торган бүлмә хуҗаларының күңелсез тормышына ишарә ясый кебек. Укучы күңеленә сәгать эленеп торган бүлмә шыксыз һәм салкын дигән фикер килә. Чыннан да, алга таба без Искәндәрнең ялгыз тормышта яшәвен, аның хәтта бүген 31 нче декабрь икәнлеген дә белмәвенә тап булабыз. Искәндәр уйлары белән бик еракта, ул күңел халәте белән дә әле яңа елга керергә әзер түгел. Менә: “...сәгать, гыжылдап, озак итеп ютәлләп куйды”. Искәндәр, сәгатьне ишетүгә, аны инде күптәннән антиквар кибетенә илтергә җыенып йөрүен исенә төшерде. Сәгать – бабасыннан калган ядкарь. Искәндәр аның турында бабасы ютәле белән ютәлли, ди. Аның сугуын да герой күкрәү авазына охшата. Бу күкрәү гасырлар артыннан килә.


Искәндәр ялгыз. Сәгать – аның бердәнбер киңәшчесе. Вакыт-вакыт ул аңа җанлы әйбергә караган кебек карый. Еш кына стенадагы сәгать дөрес йөрми яки бөтенләй туктап кала. Вакыт туктап калу Искәндәрнең тормышы тукталып торуны аңлата. Гүя герой бер урында таптана һәм алга бара алмый. Ул бүгенге тормышында ямь тапмый. Әсәр башында сәгать образы нәкъ менә геройның буш һәм мәгънәсез яшәешен күрсәтү өчен кулланылган. 

4 нче бүлектә исә сәгать геройга бүтәнчәрәк тәэсир итә башлый. Хәзер инде Искәндәр сәгать тавышына сискәнә башлый. Әсәрдә кулланылган: “Вакыт та гадәттәгедән акрынрак уза”, - дигән җөмлә Искәндәрнең буш вакытын һәм, гомумән, үзен кая куярга белмәвен аңлата. Алга таба безгә геройның ялгыз калу сәбәпләре ачыла башлый: хатыны Сөмбел белән гаиләдә туган аңлашылмаучанлыклар, кызы белән Сөмбелнең китүе һ. б. 


Өнендә сәгать белән сөйләшкәч, Искәндәрнең төшенә дә сәгать керүе гаҗәп түгел. Төшендә инде сәгать элеккеге кебек ютәлләми дә, гыжылдамый да, ул паровоз кебек гөрселди. Паровоз, уһылдап, кузгалып китмәкче була. Шунда Искәндәр вагоннар урынына парталар тезелүенә һәм паровоз алдында борынгы сәгать торуына гаҗәпләнә. Менә паровоз - сәгать тәрәзәсеннән Сөмбел кул болгый, поезд кузгалып китә. 


Паровоз һәм поезд – вакытны символлаштыручы образлар. Поезд чабу вакыт үтүне аңлата. Әсәрнең “Поездда” дигән өлешендә без моны аермачык күрәбез. “Ул җирне, табигатьне, дөньяны, тәүге кат күргәндәй сокланып, гаҗәпләнеп, яратып, күзләре талганчы, вагон тәрәзәсеннән карап барды”. Димәк, Искәндәр тормышының мәгънәсен таба башлый. Хәзер инде ул киләчәккә өмет белән карый. Аңа тәрәзә артындагы бар табигать җан-фәрманга чаба кебек тоела. Шулай сокланып карап бара торгач, герой күңелендә сихри көй туа. “Ай нурына манылган көмеш болытлардан” ак басулар өстенә талгын музыка агыла. Күз алдына искиткеч матур картина килеп баса: төн, караңгы, басу-кырларга ай яктысы таралган. Менә шул күренештән илһамланып, Искәндәр матур көй иҗат итә. 

Юлда барганда геройның күңел халәте зур үзгәрешләр кичерә. Аның уйлары ачылып китә. Искәндәр, ниһаять, тормыш мәгнәсенең нидә булуын аңлый. Гаилә - кешенең төп байлыгы, якын кешеләр янәшәдә булганда гына син бәхетле була аласың, дигән фикернең хаклыгына инана. Хәзер аны вакыт та алай ук куркытмый, киресенчә, ул вакытны кеше үзе уйлап тапкан дигән фикергә килә: “Аны сәгатьләргә, көннәргә, айларга, елларга бүлгән”. 


Юлда барганда Искәндәр каршы килүче поездга шатланып карый. Аның Яңа ел каршысына йөгерәсе килә башлый. Ә бит әсәр башында герой хәтта бүген 31 нче декабрь булуын да оныткан иде. 
“Вакыт арбасы... Менә ни өчен бар дөньяга кул селтәп, шушы поездга ашыккан икән ул”. Искәндәр үзенең озак вакыт дөнья мәшәкатьләре арасында буталып, яшәешенең мәгънәсен югалта башлавын аңлый. Ә хәзер ул хыялын куып тоткан. Моны Искәндәрнең соңгы төше дәлилли. Төшендә бабасыннан калган борынгы сәгать бөтен дөньяны яңгыратып суга: “Ләкин элеккечә буыла-буыла, гыжылдый-гыжылдый түгел, ә илаһи музыка авазлары таратып, ярсый-ярсый суга иде”. 


Бу төш Искәндәрнең рухи уянуына ишарә ясый. Иске сәгать кенә түгел, ул үзе дә терелә. Алда аны яңа уй-хыяллар, бәхет-шатлык көтә.
Файдаланылган әдәбият:
1. Әсәрләр: 4 томда / Разил Вәлиев. – Казан: Тат. кит. нәшр., 2006. – 511 б. рәс. белән.

2. Д.Ф.Заһидуллина. Әдәби әсәргә анализ ясау / Д.Ф.Заһидуллина, М.И. Ибраһимов, В.Р.Әминева. – Казан: Мәгариф, 2005. – 111 б.

